
Каркей  Трофимович  НЕРБЫШЕВ

(1936 – 2004)

Чуртас  паза  чайаачы чолы. Николай  (Каркей)  Трофимович  Нербышев

1936  чылда  Пии  районындағы  Хызыл  хара  суғ аалда  тӧреен.  Пала  азырап

полбинчатхан  ирепчiнiң чалғыс  оолғы  Пораанча  ууҷаның хойнында  ӧскен.

Ууҷазының нымахтары, кип-чоохтары пастыра Каркей кiчiгдең сығара тӧреен

чирiнiң сiлиинең, аның пурунғы тархынынаң танысхан. Хызыл хара суғ ибiре

нинҷе харах читкен чирлернi нымахтар, кип-чоохтар чирi тiп санаҷаң. Аннанар

даа К. Нербышевтiң «Тас ирбен» кип-чооғындағы хорығлар кiзi чӱреене харах

кӧзiнде иртiпчеткен не чiли урунча.

Кiчiг Ноныптағы читi чыллығ школада ӱгренчеткенде, Каркей кибелiстер

пазып  пастаан.  1958  чылда,  армиядаң айлан  килiп,  чиит  оол  ӱгретчi полып

тоғынча паза Ағбандағы  ӱгретчiлер тимнеҷең институтха кiрче. Ол чыл Кiчiг

Ноныпсар  писатель  Н.Г.  Доможаков  килген.  Аннаң танызып  алып,  Каркей

Нербышев пастағызын на ағаа позының кибелiстерiн кӧзiтче. Саблығ писатель,

Каркейнiң тоғыстарын  чахсы  паалап,  «Ленин  чолы»  газетада  сығарарға  чӧп

пирче. Ол сыынаң  К. Нербышевтiң ады чон аразында тарапча. Ол кибелiстер,

чоохтар, хормачыланыстар, очерктер пасча.

1961 чылдаң сығара К. Нербышев корреспондент полып тоғынча. Аның

аймах  жанрнаң пасхан  тоғыстары  «Ленин  чолы»  газетада,  «Ах  тасхыл»

альманахта  удаа  сыхчалар. Пос  тiлiнең  сыхчатхан  газетада  ол  кiчiг  частығ

хабарҷыларға «Тас оолах» пулуңас тӧстеп алған, хайда олғаннар пасхан аймах-

пасха  хабарлар  сығарылҷаңнар.  Соонаң  пуох  газетада  ол  «Хола  пырғыҷах»

сығарыс  тимнеҷең.  К.  Нербышевтiң  хада  тоғынған  А.Е.  Султреков  сағысха

кирче: «Хола пырғыҷах» пастағы сығарыстаң прайзының хайиин тартхан. Аның

тӧстегҷiзi  Каркей Нербышев полған на  сай олғаннарға  чарыдылған газетаны

парчан  кӧңнiн,  чӱреен  салып  сығарҷаң,  кiчiг  частығ  хабарҷыларға  аймах

чахығлар пирҷең, тоғасчаң, ӱгретчең».

1973 чылда писательнiң «Хорлаңа хара суғ» тiп пастағы книгазы сыххан.



Пу чыындаа улуғ нимес улуғ чоох паза чоохтар кiрче. 1978 чылда аның «Кӧӧрес

кӧглерi» кибелiстер чыындызы, 1983 чылда «Кӧгiм хорымнарда» романы, 1999

паза 2006 чылларда «Минiң кiчiг нанҷыларым» чыындылары чарых кӧргеннер.

Каркей  Нербышевтiң чоохтарында,  романында,  хысхаҷах

хормачыланыстарында,  кибелiстерiнде,  очерктерiнде  чир-суғҷыларының

иргiдегi хонығы паза пӱӱнгi чуртазы аймах хоос оңдайларнаң чарых хоостал

парған.

Поэзия. Тӧреен аалынаң ырах нимес чайылчатхан кӧк тайға, пӧзiк Арбат

тағлары, сарығ чахайахтығ ачыхтар,  пай, хоос тiллiг  чон нымахтары сизiктiг

оолахты  кiчiгдең сығара  аптап  алғаннар,  чир-сууна  хыныс  тӧрiдiп,  хоос

чайаачызына  чол  асханнар.  Хайдағ даа  нимедеңер  пасчатса,  ол  чайаачы кӱс

пирчеткен тӧреен чирiнiң сiлиинеңер паспин полбинча:

Ат иртпес тайғаның сiлии – алып сын – 

Ада-инемнiң чирiн чазапча.

Ил-тил сарыннығ хайда даа чӧрзем,

Чолыма кӧгнi аннаң на алчам.

Iди поэт «Матрос сыны» кибелiсте пасча. «Тӧреен чирiм», «Хара суума»

кибелiстерде поэт  iдӧк чир-чайаанның сiлии, кӱмӱс чiли, сағылчатхан хорлаңа

суғлары кiзее, им-том полып, наа кӱс хосчатханын чир-суунаң палғалыстырып

кӧглепче.

«Таңдағы кӧгiм», «Пастағы учуғыс»,«Пар аарлығ ат», «Тываға», «Часка

– Вьетнамға» паза аннаң даа пасха кибелiстерде К. Нербышев чуртастаңар, наа

хоныхтаңар,  чиит  тӧлнiң иткен  тоғызы  чонға  туза  полчатханнаңар,  чоннар

аразындағы ынархастаңар сағысха тӱсче.

Че мин чи, кӧгҷi полып, чӱректе

Ырладым ма махтағны чоныма?

Полған на кӱнiмнi улуғ киректе

Салғам ма чырғал хоныхха?

Поэт  кибелiстерiнде  чиит  тӧл,  наа  техника  пӱдiрiп,  чирнi,  айны  ибiре



учуғып, алтын пуғдай ӧскiрiп, ӧӧн кӱс полчатханын кӧзiтче.

К.  Нербышев  «Сағыстар»,  «Кирi чистеме»,  «Кӱскӱ кӧӧрес»,  «Чiткен

киртiнiс», «Чызыбыс,  ӧӧрем, харааңның чазын, … », «Чуртас чорығы», «Хыс

ыры», «Ах порчолар арығ iстiнде …» кибелiстерде ирткен чиит тустаңар, кiзiнiң

чуртас чолынаңар, ӱлӱзiнеңер, хынызынаңар тирең сағыстарын читiрче:

Килер ол тус, iзенчем ағаа,

Пу кӱннер хынығ пiлдiрер мағаа.

Сағаллығ, хыр даа хынза пол парзам,

Хынып пу кӱннiң лизiн азам.

Сағысха кирiп, пу чиит «аар» тусты

Суғландыр турам пӱлес харахты.

Ам даа пiр хатап анаң килiссе,

Адап улуғлим чуртас-аҷасты.

К.  Нербышевтiң кибелiстерiнiң ӧӧн  темаларының пiрсi Илбек  Адалығ

чааның араласчыларын  саблапчатханы  полча.  «Чарызын  чиңiс  кӱнi»,

«Хумартхы  тас»  кибелiстерде  автор  чонның таңдағы  айас  чуртазы  ӱчӱн

чааласхан матырларға поғдархапча паза оларның махачызы хаҷан даа ундулбас

тiп iзенче:

Чарызын Чиңiс кӱнi хаҷан даа,

Чыллардаң чылға чон ӧрiндiре,

Адалзын адың, чиңiсчi солдат,

Парчан тустарда аарлас кӧйдiре.

Айдарок  кибелiс. «Айдарок»  кибелiстi К.  Нербышев  сынында  полған

хакас  чааҷыға  чарытхан.  Анзынаңар  эпиграф  оңдайынаң пирiлген  сӧстер

киречiлепчелер:  «Ыырҷылар  танкын  чох  идiп,  махачы  ӧл  халған  Айдарок

Кочелоровха». 

Кибелiстiң ӧӧн сағызы – ханнығ чаада Чир-суу  ӱчӱн тынын пир салған

чааҷыларның адын чонның сағызында уурабас  иде артыс саларға.  Кибелiсте

Айдароктың хазых  халған  нанҷызының чооғы  соонда  кееркестiг  матырның



алнында  хакас  солдаттың халғанҷы  чаалазиин  кӧзiтчеткен  хоос  турыбысча,

хайда  Айдарок,  арғыстарын  чiдiрiп,  пушкадаң танктарны  атып,  чалғызаан

ыырҷының чолында  «изелбес  пирiк  полып,  пик  турча».  Харах  алнында

Айдароктың омазы iле хоосталча:

Кӱрең хамаанда таң тир, таң хан,

Хара хараанда ыырҷаа хыртыныс.

Чалыннаң чарых кӧрiзi кӧйген.

Тиң нимес  харбазығның хатығ чӧрiзiн,  чир-суғҷызының чуртазы  ӱзiл

парғанына  кееркестiг  матырның ачырғазын  кӧзiдерге  хысхырымнығ («Уғын

ысча от-чалында!», «Аңдарды пiрсiн, пасхазы кӧйдi!», «Че ачығ, ачығ!») паза

адалыстығ («Ыс-тубан.  ӧлiм  хуюны»)   чоохтағлар,  хати-хати  тузаланған

«чалғыс», «чалғызаан» эпитеттер («чалғыс пушка», «чааҷы чалғызаан», «чиңче

чалғызаан», «чааҷыбыс чалғыс»).

Айдароктың туған-чағыннарынаңар сурған нанҷызына кееркестiг матыр

нандырча: «Пiспiс, прай пӱӱнгi тӧл – аның чағыны!». Таныс нимес тее полза,

Айдарок аның чӱреенде, «полған на кiзiде, часка-ырыста» кӧрiнче, «хатап-хатап

чуртас чуртапча».  Пу метафора хоостыра кибелiсчi чааҷының тыны тик нимес

ӱзiл парған тiп сағысты чарытча: андағларның сылтаанда пiс амды айас тигiр

алтында  чуртапчабыс.

Автор,  чонның чайаачызында  кибiрге  кiрген  оңдайлар  хоостыра,

Айдароктың омазын алыптығ нымахтарның матырларынаң тиңнестiрче. Хайди,

Чир-суунда  чоны  часкалығ ползын  тiп,  постарының тынын  пир  салған

алыптарның ады чӱзер чыллар чонда адалча, iдӧк  Айдарок, сарынға айланып,

ӧлiмi чох  полар.  К.  Нербышев,  кибелiстiң матырының кӧңнiн  кӧзiдер  ӱчӱн,

фольклор  кибiрiнең алылған  чир-чайаанны  тiрiг  кӧзiтчеткен  хоос  оңдайнаң

тузаланча.  Ол  Айдарокты,  кiзiлер  ле  нимес,  че  iдӧк  хакас  чазылары  паза

суғлары саблир тiп пасча:

Хойбал чазызы чалахай ӱннең 

салыхпас ырын тохтатпин сарнир;

Хайди махачы чаада тӱс халған,



Ырлир аннаңар суубыс таа Ағбан.

Кибелiсчi матырларның чиңiзi сылтаанда  тӧреен  чирi амыр  хоныхнаң

чуртапчатханнаңар  улуғ кӧдiрiлiснең пасча  паза  оларның ады  хаҷан  даа

ундулбас тiп iзенче.

Проза. К.  Нербышев,  чонның пазылбин  пӱткен  чайаачызын  чахсы

пiлчеткен  кiзi,  прозада,  кибеллегде  чiли,  чон  тiлiнiң хоос  оңдайларын

тузаланып,  лирическай  кӧг  тӧрiтче.  Аның чоохтары,  кибелiстерӧк  чiли,

кееркестiг  ӱннең пазыл парғаннар.  «Тас Ирбен», «Танға усхунча кӧк тайғам»,

«Алтын нымах» чоохтарда поэттiң кӧӧлбек кӧңнi кiзi чӱреен тибiретче. 

«Хорлаңа хара суғ» произведениеде писатель чаадаң тоғыр ӱн сығарча. Пу

улуғ чоохта  К.Нербышев чаа  чылларында  ирткен олған чуртазынаңар пасча.

Хагойах  ам  даа  кiчiг.  Че  андағ даа  полза,  ол  кӧп  нименi ситкiп  кӧрче,

улуғларнаң хада тоғыста аралазып, позының кӧңнiн асча. Аалда паза прай Чир-

суунда  полчатхан  хорығларны  ӱзӱрiп,  автор  оолахтың сағыс-кӧгiзi

тыыпчатханын харахха кӧрiндiре хоостапча.

Олған  ойыннарын,  чиит  ӱгретчi Мариканаң сiлiг  чирлерҷе  чол

чӧргеннерiн,  улуғларнаң хада  тоғыста,  ӱлӱкӱнде  араласханнарын  хоостап,

писатель кiчiг  чӱректе улуғ хыныс тӧреенiн кӧзiтче.  Оолахтың улуғ ӧрiнiзiн,

хынызын, пiрееде, тiзең, улуғ чобаан хоостап, писатель тирең ома чайапча. Чон

тiлiнең алған кӧп сiлiг,  аймах-пасха хоос оңдайлар тузаланып, оолахтың чир-

сууның сiлиине хайхазын, нымзах, чағбан чӱреен хоостапча (кӧгiм тағлар, кӱн

кӱлiне тӱсче, чылығ хылҷығастап сыхча, ай кӧгiлбей сузын чайча). Улуғ чоохта,

Хагойахтаң паза аның ӧӧрезi Лизадаң пасха, армияа пос кӧңнiнең парыбысхан

ӱгретчi Мариканың, аның туңмазы ырҷы Туканың, чааҷы имҷi хыс Ленаның,

кирi ууҷаның паза аннаң даа пасхаларының омалары уғаа киртiстiг, ундулбас

чайал парған. Полғанын на автор пос оңдайлығ, хылыхтығ хоостапча. Тылдағы

чонның чиңiс чағдадар  ӱчӱн хараа-кӱнӧрте  iстенчеткенi, хайдағ даа аар, хатығ

чыллар полза, чахсы, чалахай хылыхтығ полып, тынан пiлчеткеннерi кӧзiдiлче.

Iди  Михаил  Чебодаев  Каркей  Нербышевтiң «Хорлаңа  хара  суғ»

чооғынаңар пасча: «Нимее ӧрiнгем мин мында? Иң пастағызын, авторның чиит



тустаңар чоох апарарға килiскек  ӱн таап алғанына, кiзiлернiң хылығын пiр-iкi

ле сӧснең хап-орта кӧзiт пiлчеткенiне, сӧснең уғаа  ӱзӱр, че олох туста хойығ

тузаланчатханына. Мин кӧргенде, Каркей Нербышев пiрееде ол хыринаң иртiре

дее ӱзӱр, кӧнiзiнең тiзе – хыйтых, харам даа тудыныбысча. Аның ӱчӱн ӱс-тӧрт

страницада хоостир хоос ол хығырығҷының алнына пiр ле чахайах сали пирче.

Пiр  поох  чахайах  орнына  пiр  чахайах  сыйлааны –  хығырығчының чӱреенде

ӧрiнiс орнына ачырғаныс тӧрiтче».

Аның чооғының паза  пу  хырин  таныхтирға  кирек  –  кӧзiдiл  парған

чуртастың хайди полғаны, хаҷан,  хайда ирткенi харахха  iле кӧрiнче,  хоостал

парған кiзiлернiң омазы таныс, киҷее ле кӧрген кiзiлер чiли, чӱреебiске сиип

парча.

Ирткен Илбек чаа тузындағы хакас аалының чуртазын чӱрек тибiредiстiг

сынынаң кӧзiтчеткенiнең пу  чоох  пiстiң литературада  позының пик  орнын

табар.  Прай  пу  тоғыстар  писательге  хоос  узын  таптирға  полысханнар,  улуғ

жанр пазарына тимнег полғаннар.

